
2 Korin
A Fataraguiaana Lagasai Si Pol

Xe Sina Mu Korin
A Ferawaian Paamua

A saxano rabuna la faxuvulan pe la bina Korin
ri ferawai fasaat se Pol e a vilaana aanabeꞌ a
fasavat a matafanan la xunus i Pol. Nane vubuk
faxaradak a ferawaian siri e voxo nane xalei a
lagasai aanabeꞌ talo i taa faamamaas fulaa pari.
La nobina mata ina lagasai aanabeꞌ na Pol a

kuus pana ferawaian tateak aava paamua nane
fo xaleie xe sinamu Korin. Nane bai paaliu o i taa
kuusan a ferawaian aave, taasaxa nari, ri langai
pesalai e ri ferawai fasaat sena e voxo nane lisan
a ferawaian tateak xe siri. E layaan ri langai a
ferawaian sina ri faxaradak a vilaana siri, e voxo
naboxo na Pol a faamamaas faagut marasaxa.
A waanan sina mu Kristian pe la nobina Judia

a pife roxo senaso a song a savat e na Pol i taxa
faisok pana faxuvulaana faat xena xavang nari.
E voxo lana ro palagasai 8 e 9, na Pol taxa faxaar
a mu Korin talo ri taa tatavai pana faat xena vil a
faisok aave.
La fataxapiak ina lagasai na Pol a ferawai pana

saxano ‘yaamut bit’ aava ri maa waan pe Korin.
Ri taxa faisok xena vil fasivi a isi Pol e ri vil
pengan a faisok sina ina yaamut la palou ina mu
Korin.

1 Nenia na Pol: ne saxa yaamut si Krais Yesus
sena vubuxanan sina Piran. Newaannabeꞌ xuvul
pa Timoti, na titaara e maame lisan a lagasai

aanabeꞌ xe simi, mu rabuna sina Piran pe Korin,
xuvul pana mu rabuna fatak aava ri waan pe
Esia.

2Ne vubuk rao a Piran Tamataara e na Memai
Yesus Krais re taa tavai nami pana luaian e
xakaavangan xatam sirie.

A Piran Ina Famaluluman
3 Faatulan a Piran, na Tama Yesus Krais aava

Memai sitaara; nane ve a fufuna mamaaluxan e
vaxa a Piran ina Famaluluman. 4 Nane famalu-
lum netaara lana mu lagafan xapiak sitaara
talo taara fexaxaas sena famalulum nari aava ri
toxan a lagafan pana maluluman aava Piran fo
famalulum netaara pana. 5 E malaan setaara,
taara waan xuvul pa Krais lanamaanamaasaxan
molava sina, a maluluman si Krais sait vaxa a mo
sitaara. 6 Tamo maam toxan a lagafan xaves, ri
savat talo maam fexaxaas sena famalulum nami
e lisan nami xe lana fakaaxupan. E tamo maam
siak a maluluman i taa xavang nami xena waan
fananap lana mu lagafan aava ri fexaxaas sena
mu lagafan simaam. 7 E a vubuxanan simaam
xe simi a tateak senaso maam texaas o mi waan
xuvul pamaam lana maasaxan simaam malaan
seꞌ mi waan xuvul pamaam lana famaluluman
simaam vaxa.

8 Mu Fetinan, maam bai o mi taa vungut sena
mu lagafan aava ri savat simaam pe Esia. Maam
waan lapaana lagafan molava: a gutan simaam
xa pife fexaxaas sena waan fatateak e maam
lamon o maam tamaa maat. 9 Tuuna, la xunus
imaam a malaan seꞌ maam taa maat. Taasaxa sa-
vat malaanabeꞌ talo maam taa pife timin fanei a
toyan simaam lapaana gutan simaam xa taasaxa

lapaana gutan sina Piran aava fuuna fatatoi faꞌuli
a mu mamaat. 10Nane fo fakaxup nemaam sena
so ta mo molava i tamaa kawaasan nemaam e
i taa lo fakaxup vulan nemaam. Maam timin
fanei a lamonan simaamxuluna o i taa lo fakaxup
nemaam 11 layaan mi taxa xavang nemaam pana
fenungan simi. Emui amaana rabuna ri taa kuus
faasiroxo xe sina Piran pana xakaavangan aava
savat sena fenungan simi.

Na Pol A Xul A Lamonan Sina
12 Maam ferawai falalava sena mo aanabeꞌ: a

nasaman simaam a kuus xakaavang o maam fo
bilai faroxo pana vilaana xaradak e lamonan tu-
una aava savat sina Piran, nabeꞌ la xavala e vaxa
lana waanan simaam xuvul pami. Maam pife
bilai faroxo malaan lapaana texaasan ti la xavala
taasaxa lapaana xakaavangan xatam sina Piran.
13 Senaso maam pife kala xe simi panꞌ ta mo mi
pife fexaxaas sena kate o masame, piau. E ne
vubuk 14malaan: paamuami fo masam famodak
semaam e naboxo mi tafe masam xapiak o mi
fexaxaas sena ferawai falalava semaam malaan
seꞌ maam taa ferawai falalava semi la yaan si
Memai Yesus.

15-16 Senaso ne texaas tuuna o i taa savat
malaan, ne lamon faati o ne taa ti xalum nami
layaan ne falet xe pe Mesidonia e vaxa layaan ne
ulaamaan ti pave talo mi taa siak faataraguian
a roxoyan e mui mi taa xavang a faletan siak
xe pe Judia. 17 Layaan ne lamon faati pana, mi
lamon o ne pife lamon faagut pana, bo? O naak
ne lamon faati pana so ta mo ne taa vile malaan

sena rabuna ti la xavala aava lana ferawaian saxa
ri kuus pana “Aang” e “Piau”.

18 Taasaxa, tuuna, malaan sena Piran a pi xul
a ferawaian sina, a lagasai simaam xe simi a
pife kuus pana “Aang” e “Piau”. 19 A Natuna
Piran, na Yesus Krais aava nemaatul Timoti e
na Sailas, maatul kuusan fasavate la palou imi,
nane pife kuus pana “Aang” e “Piau”. Nane fuuna
kuus vulai mon pana “Aang”. 20 Senaso a so ta
maana kuus fanaian aava Piran fo ferawai pana,
na Krais a kuus, “Aang” xe siri xapiak.” E voxo,
lana xuvulaian xuvul pana, taara turoxo e kuus
“A tuuna” xena tavaiaana Piran pana isin lava
paaliu. 21E naboxo a Piran xo a fatiginei fatateak
netaara xapiak lana xuvulaian xuvul pa Krais.
Nane noxol netaara 22 e timin a fakalimaanan
sina xa xulutaara e a fawaan a Vovau sina la
xunus itaara malaan sena faati votaian aava
faxaalit tuuna pana maana mo ri taa savat mui.

23 Ne fin a Piran xena ferawai xakaavang o
ne pife ulaa xe Korin senaso ne tamaa vil fama-
maxus nami. 24Maam pife lamon fasivi a namka-
ian simi taasaxa maam faisok xuvul pami xena
fafaamamaas nami senasomi tigina fatateak lana
namkaian simi.

2
1 E voxo ne lamon faati o ne taa pife savat

fulaa xena famamaxus nami. 2 Tamo ne taa
famamaxus nami, naseꞌ fulaa taxa waan xena
fafaamamaasau, nami mon aava ne fo fama-
maxus nami. 3 A maana mo aava ne kala pana
paamua, ne vile talo layaan ne savat simi, ne
taa piau ta lagafan la xunus iga seri aava ri taa

fafaamamaasau. Ne lamon tuuna o mi taa waan
xuvul paga lana faamamaasan siak. 4 Ne kala
xe simi pana maasaxan e lagafan la xunus iga
e pana taangiisan xaves sait. Ne pife vile xena
famamaxus nami taasaxa xena xuus nami pana
vubuxan xasingitan molava siak xe simi.

Taara Taa Lamon Tapin A Vilaana Saat Sitaara
5 Tamo ta saxa a fasavat a mimilisaatan, nane

pife muluxaumon, taasaxa nanemuluk famodak
nami vaxa. Ne bai ferawai faagut temasaat pana
mimilisaatan aanabeꞌ. 6 A fakasanaman xaves
simi aava mi fo tavaie pana, a fexaxaas sena.
7 Naboxo si, mi taa lamon tapine e famalulume
talo i taa pife kanamsaat temasaat. 8 E voxo ne
faxaar nami omi taa faxalit fulane pana vubuxan
xasingitan simi. 9 Ne kala xe simi malaanabeꞌ
xena tatexaas tamo mi taa tigina fatateak lana
tatafangai e langai a maana mo xapiak aava ne
xuus nami pana. 10 Tamo mi lamon tapin a
vilaana saat sina saxa, nenia sait ne lamon tapine.
E a so ta mo ne fo lamon tapine, tamo a toxan
tuunei a mo xena lamon tapine, ne fo lamon
tapine la mata Krais xena xavang nami 11 talo na
Setan i taa pife faꞌonam netaara. Senaso taara fo
matavas sena maana buk vilaana saat sina.

A Lisanaana Turoxoian Faꞌui
12 Lavaxa, layaan ne falet xe pe Troas xena

kuusan fasavat a Lagasai Roxo se Krais, ne texaas
o a Memai fo kas a salan xena faletan siak.
13 Taasaxa ne piau ta luaian lunai la xunus iga
senaso ne pife tingin na titaara, na Taitus, pave.
E voxo ne taꞌulan nari e ne falet xe pe Mesidonia.

14 E voxo, la xuvulaian xuvul pa Krais taara
kuus faasiroxo xe sina Piran aava paamuian
vulan netaara lana sangasan ina vuktol e feng ne-
taara aava taara malaan sena lasan roxo i Krais,
xena xuus fatexaasaana rabuna sena. 15 Senaso
a Piran a lamon o netaara ve taara lasan i Krais
la palou ina mu rabuna aava ri taxa fakaxupan e
nari aava ri taxa kawaasanan. 16 Xe sina saxa,
taara malaan sena lasan ina maatan e xe sina
xasafuna a lasan ina toyan. E naseꞌ fexaxaas
tuuna sena vil a faisok ina ngavuk lava aanabeꞌ?
17Maam pife kuusan fasavat a Lagasai Roxo xena
fasavataana faat malaan sena saxanofuna, piau.
Lapaa Krais maam ferawai la matana Piran pana
nasaman roxo, malaan sena rabuna aava Piran
fo feng nari.

3
1 Naak maam taxa ferawai falalava fulaa se-

maam xa, bo? Mi vubuk rao maam taa fax-
alit nami pana lagasai aava turoxoian nemaam,
malaan sena saxanofuna. 2 Nami ve mi lagasai
ina turoxoian simaam aava xaleian la xunus
imaam senaso a mu rabuna xapiak ri fexaxaas
sena xalum a waanan simi. 3 Sena faisok simaam
la palou imi, a toyan simi a faxaalit o nami ve mi
lagasai ina turoxoian si Krais. A lagasai aanabeꞌ
pife savat sena mo ina kala taasaxa savat sena
Vovau sina Piran aava to. A pife xaleian xuluna
faat taasaxa la xunus imi.

4Maam lamon tuunamalaanabeꞌ senasomaam
waan xuvul pa Krais la matana Piran. 5 Maam
pife kuus o maam fexaxaas sena vesan a maana
mo aanabeꞌ pana gutan simaam fatak xa, piau.

Taasaxa maam fexaxaas sena vesane pana gutan
sina Piran sang mon. 6Nane fo siak fati nemaam
xena sisiak sena turoxoian faꞌui. A turoxoian
aave pife savat sena mu vuputkai aava waan
xuluna faat taasaxa savat sena Vovau senaso a
vuputkai fasavat a maatan e a Vovau a tatavai
pana toyan.

A Miridingan Ina Turoxoian Faꞌui
7Lavaxa, tamo a Turoxoian Xavai aava xaleian

xuluna faat e lisanmaan a maatan, a savat pana
miridingan talo a mu Israel ri pife fexaxaas sena
kaalum fatak la nonau i Moses, naapalaan a
miridingan naang taxa xares falet, 8 a Turox-
oian Faꞌui aava lisan a toyan sina Vovau, i taa
pemimiriding et sena, bo? 9 Tamo a Turox-
oian Xavai aava gel tifi a mataa, a miriding, a
Turoxoian Faꞌui aava vil faxaradak a mataa, i
taa pemimiriding faagut sena, bo? 10 Senaso a
Turoxoian aava miriding paamua, i taa piau ta
miridingan layaan mi fexaxaasane xuvul pana
Turoxoian aava pemimiriding. 11 E tamo a Tur-
oxoian aava xares, a savat pana miridingan, a
miridingan ina Turoxoian aava i taawaan vulai, i
taamolava piis sena. 12E voxo senaso taara toxan
a lamon fanaian malaan taara tigina fatateak
lana namkaian e taara pife faatasu. 13 Taara
piau ta mo xena fune malaan se Moses aava
xafut a nonau ina talo a mu Israel ri taa pife xof
xuluna layaan a miridingan molava aave i taxa
xares falet. 14 A Piran a fatavanat a lamonan
siri fefexaxaas tanin e a xakaafutan naang taxa
waan lunai layaan ri kat a Xakalayan ti Kavai. A
Piran pife siak tapine senaso nane taa siak tapine

seri aava ri waan la xuvulaian xuvul pa Krais
mon. 15 E tanin vaxa, layaan ri kat a xakalayan si
Moses a xakaafutan taxa xafut a xunus iri lunai.
16Taasaxa la so ta yaan tamataa a puk a lamonan
sina xena usi a Memai, a Piran i taa siak tapin a
xakaafutan sena. 17 E nane taa texaas o a Memai
ve a Vovau e la so ta bina a Vovau i Memai i taxa
waan lana, pave a rabuna ri pife vipis lapaana
vuputkai. 18 E netaara xapiak aava taara piau ta
xakaafutan, taara faxalit famatavas a miridingan
i Memai. E a miridingan aave i taxa molava et
layaan i taxa lo xul famodak et netaara xe lana
xaxaalua fatak ina, senaso a miridingan aanabeꞌ
a savat sina Memai aava Vovau.

4
A Maana Fafanaian Sina Piran Lana Mo Titifai

Ri Vesane Pana Xavala
1 E voxo senaso a Piran lana mamaaluxan

molava sina fo tavai nemaam pana ngavuk
ina sisiak aave, maam pife kanamsaat, piau.
2 Taasaxa maam fo puk tapin nemaam xa xasena
mu vilaana fufunai aava fasavat a mangilan;
maam pife bit o xul a ferawaian sina Piran, piau.
Taasaxa layaan maam ferawai famatavas pana
tuunayan, maam faxalit a mu rabuna o a vilaana
simaam a fatak la matana Piran. 3 E tamo a
Lagasai Roxo aava maam kuusan fasavate pife
matavas, a pife matavas xe siri aava ri taxa
maat. 4 A piran ina yaan aanabeꞌ fo xawei a
lamonan siri aava ri pife namkai e voxo ri pife
fexaxaas sena xalum a malang ina Lagasai Roxo
sena miridingan i Krais aava xaxaalua fatak i



2 Korin 4:5 ix 2 Korin 4:15

Piran. 5 Maam pife kuusan fasavat nemaam xa,
piau, maam kuus fasavat o na Yesus Krais ve
a Memai e nemaam ve maam mu sisiak simi
lapaana. 6 Senaso a Piran aava kuus, “A malang
i taa lang lana suk,” nane lating lana xunus
itaara xena tavai netaara pana texaasan sena
miridingan sina aava savat la matavas la nonau i
Krais.

7 Taasaxa, maam toxan a fafanaian aanabeꞌ
lana mo titifai aava ri vesane pana xavala xena
faxaalit o a maana gutan molava paaliu aanabeꞌ
a filimaan sina Piran e pife simaam. 8 A mu
lagafan xaves ri fakaliuan nemaam, taasaxa ri
pife faꞌonam nemaam; maam pife texaas o so ta
mo maam taa vile taasaxa maam pife taxapus
sena; 9 ri vil pengan nemaam taasaxa Piran
taxa waan lunai la palou imaam; ri sip fapoxoi
nemaam taasaxa ri pife punuk nemaam. 10Vulai
a maatan si Yesus a savat la vipin simaam talo
a toyan sina vaxa i taa savat la matavas la vipin
simaam. 11Ri lisan vulan nemaam aavamaam to,
xe lana maatan sena usiaan na Yesus talo a toyan
sina vaxa i taa savat la matavas la vipin simaam.
12 E voxo maatan taxa faisok lana vipin simaam
taasaxa toyan taxa faisok la vipin simi.

13 Lana Xakalayan Taap a kuus, “Ne namkai e
voxo ne fo ferawai.” E sena vovau naang aava
fasavat a namkaian, maam fo namkai e voxo
maam ferawai 14 senaso maam texaas o nane
aava fatatoi faꞌuli na Memai Yesus ti la mamaat, i
taa fatatoi faꞌuli nemaam vaxa xuvul pa Yesus e i
taa faxuvul nemaam xuvul pami la matana. 15 A
maana mo aanabeꞌ a savat xena xavang nami. E

layaan a xakaavangan xatam sina Piran a falet
xolai xena xavang a xasano rabunamaan fulaa, ri
taa kuus faasiroxo e tavai a Piran pana isin aava
pelalava.

16 E voxo, maam pife maare e kanamsaat sena
faisok simaam. Lana vipin simaam, maam taxa
vaiak et taasaxa lana xunus imaam, maam taxa
siak a gutan faꞌui vulai la maana yaan saxa saxa
xapiak. 17 A mu lagafan simaam ri pife matafan
e ri pife waan faxaarus e voxo ri taxa fasavat
vulan a miridingan molava aava pelalava sena
mu matafanan xapiak semaam. 18 E voxo maam
timin fanei a lamonan simaam xulunamaanamo
maam pife fexaxaas sena xalume e pife xuluna
mo maam xalume. Senaso a so ta mo maam
xalume i taa taxapus taasaxa so ta mo maam pife
fexaxaas sena xalume i taa waan xe vulai.

5
A Lifu Sitaara Pe La Xunavata

1 Senaso taara texaas o tamo a mu vipin sitaara
nabeꞌ la xavala aava malaan sena lifu marapi, ri
taa kawaasanan, taara toxan a vipin faꞌui aava Pi-
ran a tavai netaara pana; nane xa fo vesane e i taa
waan vulai xe vulai la xunavata. 2 Fefexaxaas a
yaan aave, taara nasmaat soxot a vipin faꞌui aave
e taara vubuk rao a Piran i taa famawas netaara
pana, 3 senaso layaan taara toxan a vipin faꞌui
aave taara taa pife waan xavuul fulaa. 4 Layaan
taara waan lana vipin ti la xavala aanabeꞌ, taara
nas maat e taara toxan amu lagafan senaso taara
bai waan xavuul, piau taara buk falak a vipin
faꞌui sitaara ti la xunavata talo a toyan faꞌui aave i

taa xanamxapin amo aava i taamaat. 5Lavaxa, a
Piran xo fo faigotan netaara xena siaxaana toyan
faꞌui aanabeꞌ e nane tavai netaara pana Vovau
sina malaan sena faati votaian sina sena maana
mo i taa savat.

6 E voxo taara lamon tuuna e taara texaas o
layaan taara waan lana vipin sitaara ti la xavala
taara pife waan la vipin faꞌui xuvul pana Piran.
7 Senaso nabeꞌ taara taagul lana toyan sitaara
pana namkaian e pife sena maana mo taara
xalume. 8Aang, taara lamon tuuna e taara vubuk
temasaat rao taara taa taꞌulan a vipin aanabeꞌ
xena waan xuvul pa Memai. 9 E voxo taara taa
vil a so ta mo? Tamo taara waan nabeꞌ lana
vipin ti la xavala o piau, taara vubuk rao taara
taa fananame. 10 Senaso lana yaan ina tiisan,
netaara xapiak taa tigina la mata Krais xena siak
amamareiai ina so ta buk faisok taara fo vile lana
vipin sitaara, a faisok roxo o piau.

A Faisok Ina Daaruman
11 Senaso maam texaas sena suaianaana

Memai, maam buk faxaar a mu rabuna talo
ri taa namkai sena. A Piran a texaas tuuna o
nemaam ve naseꞌ e ne vubuk o i taa matavas la
nasaman simi vaxa. 12 Maam bai ferawai fulaa
xena siak a turoxoian simi, piau maam buk tavai
nami pana yaan xena faamamaas pamaam talo
mi fexaxaas sena sui nari aava ri lamon falava
pana so ta mo ri xalume e pife pana so ta mo
taxa waan la xunus. 13 Tamo nemaam ve maam
mu ngong, maam ngong senaso maam taxa usi a
Piran. E tamo maam waan pana lamonan tuuna
e fatak, maam waan malaan xena xavang nami.
14 Senaso a vubuxan xasingitan si Krais taxa



2 Korin 5:15 xii 2 Korin 5:21

paamuian faagutan nemaam, maam pife lamon
maranga, piau maam texaas tuuna o na Yesus
Krais fo maat pataara xapiak e voxo taara xapiak
fo maat xuvul pana vaxa. 15 Nane maat pataara
xapiak talo nari aava ri taxa namkai, ri taa pife
usi fulan a vubuxanan siri xa, taasaxa ri taa usi
a vubuxanan sina aava maat e to faꞌulaa pari.

16 E voxo ti lana yaan aava maam namkai
sena, maam pife tiis a mataa pana lamonan sina
rabuna ti la xavala: tuuna, paamua ne tiis na
Krais pana lamonan malaan, taasaxa naboxo,
piau, piau paaliu. 17 E tamo ta mataa taxa waan
la xuvulaian xuvul pa Krais, nane ve a vavesaian
faꞌui; a mu vilaana e vubuxanan sina ti la xavala
ri fo malit e kaalum! a mataa faꞌui fo savat.
18 A maana mo aanabeꞌ a savat sena Piran aava
fadaarum netaara xena siak faꞌuli netaara xe
sina xa sena faisok si Krais e tavai netaara pana
faisok ina darumaana rabuna xuvul pana Piran.
19 A lagasai simaam a malaan: A Piran taxa
fadaarumamu rabuna xapiak xe sina xa se Krais,
nane pife lamon fati a mu vilaana saat siri. E
nane turoxoian lisan a lagasai ina darumaana
rabuna xe sitaara. 20 E voxo netaara ve taara
mu rabuna fefeng si Krais. A malaan sena Piran
taxa fenung la ngusutaara layaan maam nung
nami lapaana isi Krais: turoxoian a Piran xena
fadaarum nami xe sina xa. 21 Xena xavangaan
netaara, a Piran a timin a mu vilaana saat sitaara
xulu Krais aava piau ta lalosaat la toyan sina
e voxo lana xuvulaian sitaara xuvul pana i taa
timin a xaradaxan sina sait xulutaara.

6
1 Nemaam, maam faisok xuvul pana Piran

e maam faxaar nami talo mi taa pife saxam
fepalauan a xakaavangan xatam sina. 2 Senaso
a Piran a kuus,
“Lana yaan ina mamaaluxan siak ne langai nami

e lana yaan ina fakaxupan, ne xavang
nami.” Ais 49:8

E ne xuus nami o nabeꞌ ve a yaan ina ma-
maaluxan e nabeꞌ ve a yaan ina fakaxupan sina
Piran.

A Maana Lagafan Aava Savat Si Pol
3Maam pife vil ta mo xena fakalaxoi ta mataa

senaso maam baian a faisok simaam taa siak a
isin saat. 4 Taasaxa, senaso nemaam, maam mu
sisiak sina Piran, maam taa xuus famatavas nami
pana mu vilaana simaam: maam tigina fatateak
lana mu lagafan, layaan maam xaxaalif pana
maana mo e layaan maam pife texaas sena so ta
mo maam taa vile; 5 layaan ri inis nemaam e pis
nemaam, o tisui nemaam; layaan maam maare
sena faisok xaves simaam, o maam pife fexaxaas
sena matef o maam nasam a lagaian; 6 pana
mu vilaana fatak e tuuna, pana masaman tuuna,
pana vilaana fananap e fangaasik; lapaanaVovau
Xaradak e lapaana vubuxan xasingitan tuuna;
7 pana ferawaian tuuna e lapaana gutan sina
Piran; pana maana mo fatak ina fevisan la pama-
muaan e la pamaxaiya. 8 Maam tigina fatateak;
layaan ri suaian nemaam e layaan ri famangil
nemaam, layaan ri kuusan pengan nemaam e
layaan ri faatulan nemaam. Nemaam ve maam
mu yaamut tuuna, taasaxa saxanofuna ri kuus

o maam taxa bit. 9 Saxano rabuna ri kuus o
nemaam vemaam rabuna palau, taasaxa rabuna
la mu bina xapiak xo ri texaas semaam; maam
taxa maat la vipin simaam, taasaxa maam taxa
to lunai. Ri sip pengan nemaam, taasaxa ri
pife punuk nemaam; 10 lanamamaxusan simaam
maam taxa faamamaas; maam piau ta faat xaves,
taasaxa maam fasavat a fafanaian molava xana
maana rabuna; maammuvalagof, taasaxamaam
toxan a maana mo xapiak.

11Maam fo ferawai famatavas xe simimuKorin
e maam pife fun a lamonan simaam. 12 Maam
pife rawetan nami pana vubuxan xasingitan
simaam, piau, taasaxami rawetan nemaam pana
vubuxan xasingitan simi. 13 Ne ferawei nami
malaan seꞌ mi mu rafulak siak; faxaꞌusi a vilaana
simaam: faxalit nemaam pana vubuxan xasingi-
tan simi malaan seꞌ maam fuuna vile.

Muta Faxuvul Xuvul Pana Rabuna Aava Ri Pife
Namkai

14 Muta faxuvul xuvul pana rabuna aava ri
pife namkai. A roxoyan e saatan va re fexaxaas
malaafaa? Piau! Amalang e suk va re taa faxuvul
malaafaa? Piau! 15 Na Krais e na Belail aava
ri xalie pa Setan, re pife fexaxaas. E a mataa
aava namkai se Krais e nane aava pife namkai,
nare vaxa, re pife fexaxaas. 16 A tang lifu ina
naangusan sina Piran e a lifu lotu sina mu piran
bit re fexaxaasmalaafaa? Piau, senaso netaara ve
taara lifu ina naangusan sina Piran aava taxa to.
Amalaan sena Piran fo kuus, “Ne taa taagul xuvul
pari e sangas la palou iri e ne taa piran siri e nari,
ri taa rabuna siak.” 17 Lana Xakalayan Taap:

“A Memai a kuus, ‘E voxo savat faapalau maan e
mi waan patak seri. Muta tao amo lalosaat
e ne taa turoxoian nami.” Ais 52:11

18A Memai pana Gutan Xapiak a kuus fulaa: “Ne
taa Tamami e nami, mi taa mu rafulak tomexaan
e rafulak tefin siak.” 2 Sml 7:14; 7:8

7
1 Kamu fesing, senaso taara toxan a mu kuus

fanaian aanabeꞌ taara taa gei tapin a maana mo
xapiak aava ri falalosaat a vipin e xunus itaara
e taara taa faisok xena faxaradaxaana vilaana
sitaara senaso taara suai faagut sena Piran.

Na Pol A Faamamaas Sena Mu Korin Ri Puk A
Vilaana Siri

2 Faxalit nemaam o mi vubuxan xasingit ne-
maam: maam pife bilai fasaat xe sinꞌ ta saxa,
maam pife kawaasan a vilaana sinꞌ ta saxa e
maam pife siak palou a mo sina rabuna. 3Ne pife
ferawai malaan xena gel tifi nami, piau, paamua
ne kuus omi toxan a nobina lava la xunus imaam
e malaan seꞌ maam taa taagul o maat xuvul
pami. 4 Ne texaas tuuna semi; ne lamon falavai
nami. Mi fagut paaliuanau e lana maana lagafan
simaam a faamamaasan siak a soliu.

5 Layaan maam savat pe Mesidonia, maam
piau ta fangaafusan senaso a mu lagafan ri usi
nemaam xe la so ta bina maam falet xe lana:
a rabuna ri tisui nemaam e a xunus imaam
a bas pana matautan. 6 Taasaxa Piran aava
famalulum nari aava ri kanamsaat, nane famalu-
lum nemaam pana savatan si Taitus. 7 A fili-
maanan sina e vaxa a maluluman aava mi fo
tavaie pana, re famalulum nemaam. Nane xuus

nemaam pana vubuxanan molava simi paga, a
mimilisaatan simi e lamonan tateak simi sega e
voxo a faamamaasan siak naboxo a pelalava sena
faamamaasan ti paamua.

8 Tamo ne famamaxus nami pana lagasai siak
ne pife lamon faaxaves pana. Paamua ne lamon
faaxaves pana; ne texaas o a lagasai siak a
famamaxus nami, taasaxa pife pana yaan rus,
piau, pana lou modak mon 9 e naboxo ne faama-
maas. Ne pife faamamaas senaso a lagasai siak a
famamaxus nami, taasaxa ne faamamaas senaso
amamaxusan simi a xavang nami xena puk tapin
a vilaana saat simi. Senaso mi mimilisaat sena
vilaana saat simimalaan sena Piran a vubuk omi
taa vile, e voxo a lagasai simaam pife kawaasan
famodak nami. 10 A mamaxusan aava Piran a
lisane, a puk tapin nami xasena vilaana saat simi
e voxo mi taa waan lapaana fakaaxupan e mi taa
pife lamon faaxaves sena. Taasaxa mamaxusan
aava savat ti la xavala i taa fasavat a maatan.
11Lamon pana: amamaxusan aava Piran a lisane
a fasavat a maana vilaana roxo lana toyan simi.
Naboxo mi buk xul xapin a vilaana simi, mi buk
gel votan nami xa; mi femaraleiaian nami xa
senaso mi turoxoian a vilaana saat xena waan
palau la palou imi; mi mataut o a fetuwaanan
sitaara i tamaa kawaasanan; mi vubuk temasaat
o mi taa xalumau e mi lamon fatateaxau. E mi
fo vil a maana mo xapiak xena faxaalit o mi pife
vupuno fulaa sena lagafan aave. 12 E voxo, ne
xalei a lagasai aave xe simi, taasaxa ne pife vile
sena saxa aava vil a mo mosaat o sena saxa aava
fo fasop, taasaxa ne lisane talo mi taa texaas sena
vubuxanan molava simi xa xe simaam la matana

Piran. 13 E sena maana mo aanabeꞌ mi fo fagut
nemaam.
A tuuna, maam faamamaas, taasaxa maam

faamamaas paaliu senaso a vilaana simi a fafaa-
mamaas na Taitus e fangasik a vovau ina. 14Ne fo
ferawai falalava pami xe sina e mi pife famangi-
lau, piau. Taasaxa malaan sena maana mo aava
maam xuus nami pana, ri tuuna, a ferawaian
falalava simaam pami xe sina a savat tuuna vaxa.
15 E a vubuxanan sina xe simi i taxa molava et
layaan a lamon faꞌuli a langaian simi e malaafaa
mi fasusuie pana suaian e radakuian. 16 Ne
faamamaas o ne fexaxaas sena lamon tuuna sena
vilaana simi.

8
Na Pol A Fagut Nari Talo Ri Taa Tatavai Soliu

1 E naboxo mu fetinan, maam vubuk rao mi
taa texaas sena xakaavangan xatam aava Piran
a lisane xe sina mu Mesidonia aava ri namkai.
2Ti lana lagafanmolava aava savat siri, ri toxan a
faamamaasan molava e naapalaan ri piau ta mo
ri buk tatavai pana maana mo xaves. 3 Senaso
ne kuus xakaavang o ri tatavai soliuan a tatava-
ian aava ri taa tatavai pana. E piau ta mataa
a fasasong nari pana, piau 4 ri nung faagutan
nemaam senaso ri vubuk rao ri taa waan xuvul
pana xasanofuna xena xavangaana mu rabuna
fatak. 5 Maam lamon o ri taa tatavai pana faat
mon, taasaxa piau, paamua ri lisan tuunei nari
xa xe sina Memai e mui xe simaam vaxa senaso a
Piran a vubuxane. 6E senaso na Taitus fo tangpat
a faisok aanabeꞌ la palou imi, maam xuuse o i
taa fe fataxapin a faisok ina xakaavangan simi.

7 Taasaxa, malaan seꞌ mi vil faroxoi marasaxain
a maana mo xapiak- a namkaian, a ferawaian, a
texaasan, a lamonan tateak e a vubuxan xasingi-
tan xe simaam- faxatang talo mi taa lisan faroxoi
marasaxain a tatavaian simi vaxa.

8 Ne pife kuus faagut xe simi pana taasaxa ne
buk fexaxaasan a vubuxan xasingitan simi xuvul
pana xasanofuna xena texaas tamo i taxa tigina
fatateak. 9 Senaso mi texaas sena xakaavangan
xatam sina Memai Yesus Krais: nane waan laaꞌui
la xunavata ewaan xuvul pana Piran lana fafana-
ian sina, taasaxa nane taꞌulan amaanamo aave e
savat mataa valagof mon xena xavangaan nami.
E voxo sena vilaana aanabeꞌ sina, mi fexaxaas
sena waan xuvul pana Piran lana fafanaian sina.

10 E sena tatavai simi, ne fasei nami malaan:
la mariaas fo taxapus a vubuxanan simi xena
tatavai a savat paamuin a xasanofuna e mi
tatavai paamuin nari sait. 11 E naboxo, faxuvul
xapin a tatavaian aava mi fo ferawai pana talo a
vubuxanan simi e tatavaian simi, re taa fexaxaas.
Tatavai pana so ta mo mi toxane. 12 Senaso tamo
a vubuxanan simi taxa waan, a Piran i taa turoxo
pana, naapalaan a mo molava o modak. Mi taa
tatavai pana so ta mo mi toxane e a Piran i taa
faamamaas pana.

13Maam baian a xasanofuna taa siak a maana
mo xaves senaso mi tatavai xe siri pana e nami,
mi taa piau. Maam vubuk o a mu rabuna xapiak
ri taa toxan a mo a fexaxaas. 14 Naboxo mi
toxan a maana mo xaves e mi taa xavang nari e
layaan ri toxan a maana mo xaves ri taa xavang
nami. E lana yaan aave amaanamo taa fexaxaas,
15 senaso xakalayan a kuus: “Nane aava faxuvul a

maanamo xaves, pife toxan amo xaves temasaat
fulaa e nane aava faxuvul a mo modak, i taa pife
xaxaaluf pana saxa mo.” Tln 16:18

Na Pol A Feng Na Taitus Xe Korin
16 Ne kuus faasiroxo xe sina Piran senaso na

Taitus a lamon vulan nami malaan sega senaso
a Piran xa a fasavate la xunus imaame. 17 E
voxo na Taitus a turoxo layaan ne faseie pana,
taasaxa i taxa falet xe simi pana faamamaasan
senaso nane xa vubuk xavang nami. 18 E maam
taxa feng a titaara xuvul pana. Nane a saxa
aava mu rabuna sina Piran ri kuus fati a isina
senaso a faisok faagut lapaana Lagasai Roxo.
19 E vaxa, a rabuna sina Piran la mu bina, ri
siak fatie xena falet xuvul pamaam layaanmaam
lisan et a tatavaian. Maam lisane pana suaian
xe sina Memai sitaara sang mon xena faxalit a
vubuxanan ina xakaavangan sitaara. 20 Maam
vil malaane talo piau ta rabuna ri taa fefinaas
e ferawai fasaat sena malaafaa maam taxa fax-
atang a tatavaian molava aave. 21 Senaso maam
taxa faisok faagut talo aMemai e vaxamu rabuna
xapiak ri taa texaas o nemaam fo vil a vilaana
roxo pana.

22 E fulaa, maam taxa feng a saxa titaara xuvul
pare. Nane fo faxaalit faaxaves o nane vubuk
rao i taa xakaavang. E naboxo nane vubuxan
temasaatane senaso nane lamon tuuna o a vi-
laana simi a roxo. 23 Se Taitus, nane tigina
la taak xena faisok xuvul paga la palou imi;
sena ro titaara, a rabuna sina Piran ri siak fati
nare e re tavai a Memai pana isin lava. 24 E
voxo faxalit famatavas a nutuvaat aanabeꞌ pana

vubuxan xasingitan simi e sena fufuna lamonan
lava simaam, semi. Aang, faxalit famatavase talo
mu rabuna sina Piran ri taa texaas sena.

9
1 Ne taa pife kala fulaa xe simi pana xavan-

gaana mu rabuna fatak senaso mi fo texaas
faroxo xo sena. 2 Ne texaas o mi buk xakaavang
e ne fo ferawai falalava sena xe sina mu Mesi-
donia. Ne fuuna xuus nari o ti la mariaas aava
fo taxapus, nami pe Akeai, mi buk tatavai e a
vubuxanan molava simi fo fasavat a vubuxanan
la xunus ina saxanofuna iri. 3 Taasaxa, ne taxa
feng a mu fetinan xe simi talo mi taa faigotan a
tatavai aave malaan seꞌ ne fo kuus o mi taa vile e
voxo a ferawaian falalava simaam i taa pife mo
palau. 4 Senaso, tamo ta mataa ti Mesidonia i
taa filimaan xuvul paga e i taa xalume o mi pife
faigotan xapine, ulaa nenia e nami vaxa, taara
tamaa mangil sena ferawaian falalava simaam.
5 E voxo ne lamon o ne taa feng paamuin a mu
fetinan talo ri taa savat simi xena fataxapin a
faxuvulaana tatavaian lava aavami fo kuus fanai
pana. E malaanabeꞌ a tatavaian aave i taa waan
e mi taa faamamaas pana lisanaana e mi taa
pife tatavai malaan seꞌ mi pi ta vubuxanan xena
vilaana.

6 Lamon faꞌuli a mo aanabeꞌ: naseꞌ ta mataa a
xapis a saxanu kam i taa siak a fanganan modak
mon e naseꞌ ta mataa a xapis a mu kam xaves,
i taa siak a fanganan xaves. 7 A mu rabuna
sasaxayai ri taa tatavai pana so ta mo nari xa, ri
lamon faati o ri taa tatavai pana. E lana vilaana
aanabeꞌ ri taa pife faatasu famodak sena tatavai

senaso a Piran a vubuxan xasingit a mataa aava
tatavai pana faamamaasan. 8E a Piran a fexaxaas
sena tiu fasoliuan a xakaavangan xatam sina
xulumi talo la maana mo xapiak e la maana yaan
xapiak mi taa toxan a maana mo xaves fexaxaas
xena xavang nami. E voxomi taa vil amaana buk
faisok roxo. 9 Senaso a Xakalayan Taap a kuus:

“Nane fo tavai a mu valagof la mu bina pana mu
tatavaian sina; a mu vilaana fatak sina ri
waan vulai” Yng 112:9

10 Lavaxa, nane aava tavai a mataa tataraꞌuma
pana mu kam e famasi a rabuna pana bret, i
taa falavai a faxuvulan ina mu kam simi e i taa
falavai a faxuvulan ina vilaana fatak simi. 11 A
Piran i taa tavai fasoliuan nami pana maana buk
fafanaian xaves talo mi fexaxaas sena tatavai
faaxaves la maana yaan xapiak e layaan maam
lisan a tatavaian simi xe siri pe Jerusalem, a
maana rabuna xaves ri taa kuus faasiroxo xe sina
Piran pami.

12 A tatavaian aava mi taxa faxuvule, i taa xa-
vang amu rabuna sina Piran e vaxa i taxa fasavat
a faamamaasan e voxo a maana rabuna xaves ri
taa kuus faasiroxo xe sina Piran. 13 Sena faisok
aanabeꞌ mi fo faxaalit o nami ve mi mu rabuna
sina Piran e xasanofuna ri taa kuus faatulan a
Piran senaso layaan mi timin fanei a toyan simi
xulu Krais e Lagasai Roxo, mi langai faagutane
e mi usie e mi femiraaxan a maana mo simi xe
siri xapiak. 14 E layaan ri fenung ri taa lamon
faꞌuli vulan nami senaso a Piran fo tifi fasoliu
nami pana xakaavangan xatam sina. 15 Faatulan
a isina Piran pana tatavaian molava piis sina.

10
Na Pol A Gel Sena Faisok Sina

1 Saxanofuna ri kuus o nenia na Pol, ne ferawai
mamataut layaan newaan xuvul pami taasaxa ne
ferawai faagut layaan ne waan lasuun. Taasaxa
na Krais a fangasixau pana vilaana mam e nenia
vaxa ne ferawai malaan. 2 Ne nung faagutan
nami talo layaan ne taa fe savat simi, mi taa
pife bilai fasaat, ulaa ne tamaa baras faagutan
nami malaan seri aava ri lamon o maam taxa
taagul lapaana vilaana e vubuxanan ti la xavala.
3 A tuuna, maam taagul nabeꞌ la xavala, taasaxa
maam pife fevis malaan sena rabuna ti la xavala,
piau. 4 A maana mo ina fevisan simaam ri pife
maana mo sina rabuna, piau. Taasaxa ri toxan
a gutan sina Piran xena kawaasan a maana buk
mo ina saatan. 5Maam kawaasan xapin a maana
fegagelaian e nanomaian aava ri tisui a texaasan
tuuna sena Piran e maam pis a maana lamonan
xapiak talo ri taa usi fatak na Krais. 6 E layaan
nami xa mi faxaalit o mi langai faroxoi vulanau,
ne taa pife faatasu xena fakasanamaan nari aava
ri langai pesalai.

7Nami mon, mi xalum a maana mo aava savat
la matavas. Taasaxa tamo ta mataa a lamon
tuuna o nane ve si Krais, i taa lamon faꞌuli
nemaam vaxa si Krais malaan sena. 8Naapalaan
ne taa ferawai falalava temasaat sena tateaxan
imaam, ne taa pife mangil sena. A Memai a
tavai nemaam pana tateaxan aave xena xavang
nami talo mi taa tigina fatateak lana namkaian
simi e pife xena kawaasan xapin nami. 9 Ne
bai mi taa lamon o rao ne famataut nami pana

maana lagasai siak. 10 Senaso saxanofuna ri
kuus, “Nane xalei amaana ferawaian tateak aava
lagaf, taasaxa layaan nane waan xuvul pataara a
xakaaluman sina pife fagut netaara e a vilaana
ina ferawaian sina a mo palau.” 11A rabuna aava
ri ferawai malaan ri taa lamon faroxo. A so ta mo
maam ferawai pana lana lagasai simaam layaan
maam pife waan xuvul pami a fexaxaas sena so
ta mo maam ferawai pana layaan maam waan
xuvul pami.

12 Maam taa pife fexaxaasan nemaam xuvul
pana saxanofuna aava ri ferawai falava seri xa,
piau. Senaso layaan nari, ri ngangai nari e fex-
axaasan nari pana fakalimaanan siri xa, ri piau
ta texaasan roxo. 13 Nemaam xo maam taa pife
ferawai falalava pana maana mo aava pife waan
lapaana faisok aava Piran fo tavai nemaam pana.
Taasaxa maam taa ferawai falalava pana faisok
aave mon e nami vaxa, mi waan lapaana faisok
naang. 14 La yaan maam ferawai falalava semi
maam pife milung senaso maam lisan tuunei a
Lagasai Roxo se Krais xe simi emiwaan la nobina
ina faisok aava Piran a tavai nemaam pana. 15 E
vaxamaam pife ferawai falalava sena faisok sina
xasanofuna malaan sena faisok simaam, piau.
Taasaxa maam vubuk o a namkaian simi i tafe
faagut e voxo a nobina ina faisok simaam i tafe
molava. 16 E tamo i taa savat malaan, maam
fexaxaas sena kuusan fasavat a Lagasai Roxo la
nu bina aava pefafalet saa. Senaso maam bai
malalava xuluna faisok aava xasanofuna fo vile
xo la nobina siri. 17 Taasaxa, a Xakalayan Taap a
kuus, “Nane aava ferawai falalava, i taa ferawai

falalava sena Memai.” Jer 9:24
18Senaso aMemai pife turoxoian amataa aava la-
mon falavai nane xa, taasaxa turoxoian a mataa
aava nane xa a kuus faatulane.

11
Na Pol E Mu Yaamut Bit

1 Ne vubuk rao mi taa langai fadak pana fer-
awaian palau siak; ne texaas o mi taxa vile xo.
2 Nenia, ne taxa lamon vulai semi malaan sena
Piran xa taxa lamon vulan nami. Nemalaan sena
tamana tefin e a tefin aave piau ta lalosaat xena
fakalimaan a tamaian sina xe sina saxa mataa.
Layaan ne tavai na Krais pami ne vubuk rao mi
taawaan failai emi taa piau ta lalosaat. 3Taasaxa
ne taxa mataut ulaa na Tiui Saat, na Setan aava
fo pol na Eva, i tamaa yuuf a lamonan simi vaxa
e mi taa pife usi fatak na Krais pana vilaana aava
piau ta lalosaat. 4Mi turoxo pana faamamaasan
layaan a saxa savat simi xena kuusan fasavat
a lagasai se Yesus aava patak sena lagasai aava
maam fo kuusane; o ri kuusan a saxa Yesus aava
patak se Yesus aava maam kuusane; o mi siak
a xasa vovau patak sena saxa aava mi fo siaxe
paamua, bo? 5 Taasaxa ne texaas o nenia, ne pife
waan lapaana mu yaamut lava bit aave. 6Ne pife
laak lana fepitaian xena ferawai faroxo, taasaxa
ne toxan a texaasan. Maam fo faxalit nami pana
lana maana mo xapiak aava maam fo vile.

7 Naak ne milung layaan ne timin fasivi nenia
xa xena kuusan fasavat a Lagasai Roxo talo ne taa
xavang faagutan nami pana piau ta mamareiai,
bo? 8 Ne siak a faat aava xasano rabuna sina

Piran ri buk xavangau pana talo ne fexaxaas
sena kuusan fasavat a Lagasai Roxo sina Piran xe
simi pana piau ta mamareiai. (Naak a malaan
seꞌ ne fenou a faat seri.) 9 E lana waanan siak
xuvul pami layaan ne xaxaalif pana so ta mo,
ne pife fin nami pana xena tavai nami pana
lagafan, piau. A mu fetinan aava ri maa savat ti
Mesidonia, ri lisan a maana mo xena xavangau.
Ne fo faisok faagut talo ne taa pife tavai nami
pana matafanan e ne taa lo vil vulane. 10Malaan
se Krais a ferawai tuuna, nenia vaxa ne ferawai
tuuna vulai. Piau ta mataa la mu bina xapiak pe
Akeai i taa kawaasan a faamamaasan siak sena
vilaana aanabeꞌ. 11 Xenaso ne ferawai malaan?
Mi lamon o ne pife vubuxan xasingit nami, bo?
Piau, a Piran a texaas o ne vubuxan xasingit
nami. 12 E ne taa lo vil a so ta mo ne taxa vile
naboxo xena siak tapin a fufuna ferawaian sina
xasano yaamut aava ri tisuiau e ri kuus o a faisok
siri a malaan sena faisok simaam.

13 Senaso a mu rabuna malaan seri, ri mu
yaamut bit. Nari, ri mu rabuna ina faisok bit
xena suaxan a rabuna. Ri fepok o nari ve ri
mu yaamut si Krais. 14 Taara taa pife ipulan a
vilaana aave senaso na Setan xa a bit o nane ve
a angelo rarapak. 15 E tamo nane vil malaane,
taara taa pife ipul layaan a mu sisiak sina ri taa
bit o nari vaxa ri mu sisiak fatak sina Piran. Lana
fataxapiak ri taa siak a fakasanaman a fexaxaas
sena vilaana saat siri.

A Maana Masaxanaan Na Pol
16 Ne kuus fulaa: pi ta saxa simi i taa lamon

o nenia, ne lamavaang. Taasaxa tamo mi la-
mon malaan, lavaxa langaiau talo nenia sait ne



2 Korin 11:17 xxvi 2 Korin 11:26

fexaxaas sena ferawai falalava famodak. 17 A
so ta ferawaian palau aava ne taa ferawai pana
naboxo, pife kuusan a ferawaian sina Memai,
piau, a ferawaian sina lamavaangmon. 18Senaso
maana rabuna xaves ri taxa ferawai falalava
sena maana mo ti la xavala, nenia sait ne taa
ferawai falalava malaan. 19 Mi fuuna waan
fananap pana mu lamavaang senaso mi toxan a
texaasan molava, bo? 20 A tuuna, mi turoxo pari
aava ri fayaasok nami o siak palou a mo simi o
kaalum fasivi xulumi o tavaf a nomi. 21 Nenia,
ne mangil senaso maam piau ta gutan xena vil
malaane.
A so ta mo a xasanofuna ri kuus falalava pana,

lavaxa nenia sait, ne fexaxaas sena kuus falalava
pana malaan sena lamavaang. 22 Nari ve ri mu
Hibru, bo? Nenia sait ne Hibru. Nari ve ri
mu Israel, bo? Nari, ri mu bu Abrahem, bo?
Nenia sait vaxa. 23 Nari, ri mu sisiak si Krais,
bo? (A ferawaian aanabeꞌ a ferawaian sinamataa
ngong.) Nenia vaxa ne fo faisok faagut sena xas-
anofuna; ne fo waan faaxaves la bina ina vipisan
sena xasanofuna; ri fo inis faagutanau faaxaves
seri e a maana yaan xaves faasilak rao ne maat.
24 Faapama a mu paamua sina mu Juda ri inisau
faasangafilu talatul pana pisikfaat. 25 Faatalatul
a mu paamua ti Rom ri sip faagutanau e faasaxa
a rabuna ri soxoiau pana faat xena punuxau.
Faatalatul ne waan xuluna xaati aava tugurum
e lus e ne waan a yaan xurul saxa la laman.
26 Lana maana sangasan siak a maana mo xaves
ri lisan a lagafan: a maana raarum pana xalxal
faagut; a mu rabuna ina fenau la salan; a mu
rabuna siak e nari aava ri pife Juda. Amu lagafan

ri savat lana mu bina, la xobingil e la laman e
sena mu fetinan bit aava ri kuus o ri namkai,
taasaxa piau. 27 Ne fo maare sena faisok faagut;
a maana vung ne pife matef, ne fuuna lagai e
maꞌiu e saxano yaan ne piau ta yaan xena fangan
e saxano yaan ne piau ta marapi fexaxaas xena
xafut a taak sena vutung. 28 A toxan a xasano
lagafan vaxa, taasaxa, a lagafan aava waan vulai
xulok a malaan: la mu yaan xapiak ne lalamon
faaxaves sena mu faxuvulan ina mu rabuna sina
Piran. 29 Tamo saxa la palou iri a marupak lana
xunus ina nenia, ne nasam a marurupaxan aave
sait, bo? Tamo saxa a poxo lana namkaian sina,
nenia, ne famangilan, bo?

30 Tamo ne taa ferawai falalava, ne taa ferawai
panamaanamo aava faxalit amarurupaxan siak.
31 Taara taa faatulan vulan nane aava Piran e
Tama Memai Yesus. E nane texaas o ne pife bit.
32 Pe Damaaskas, saxa paamua aava King Aretas
a siak fatie, a xuus a mu rabuna ina kaalum votai
o ri taa tigina la mu yalaxau ina bina xena yot
fatateaxau xe la bina ina vipisan. 33 Taasaxa
nenia, ne fufunai lana saxa bi e ri fasiviau, lana
bi aave, ti lana matana vaabat e ne sinufane.

12
A Mifan Si Pol

1Ne taa ferawai falalava falet. Naapalaan piau
ta malangiis roxo, ne taa ferawai naboxo pana
mu mifan e kaaluman aava Memai fo tavaiau
pana. 2Lamariaas sangafilu saxa pana talafaat fo
falet ne texaas sena saxa mataa aava Piran a siak
falaxe xe la fatalatulaana xunavata pelulaaꞌui.

(Ne pife texaas tamo a savat tuuna o lana mifan
mon- a Piran sang mon a texaas.) 3-4 Ne kuus
fulaa, ne texaas o a Piran a siak falak a mataa
aave e lisane xe Paradais (fulaa, ne pife texaas
tamo a savat tuuna o lana mifan mon- a Piran
sang mon a texaas,) e pave a mataa aave a
langai a maana mo aava rabuna, ri pife fexaxaas
sena ferawai pana senaso a ferawaian taap. 5 E
voxo ne taa ferawai falalava sena mataa malaan-
taasaxa ne taa pife ferawai falalava sena maana
mo la toyan siak tamo a pife fasavat famatavas
a mu vilaana murupak siak. 6 Tamo ne buk
ferawai falalava ne taa pife lamavaang senaso ne
taa ferawai tuuna. Taasaxa ne taa pife ferawai
falalava senaso ne baian ta mataa i taa lamon
falavaiau sena mifan o kaaluman siak. Tamo i
taa lamon falavaiau ne vubuk o i taa vile senamu
vilaana siak aava nane xalume e mu ferawaian
siak aava nane langaie.

7 Taasaxa Piran a bai o ne taa lamon falavai
nenia xa sena maana mo roxo aava ne fo xalume
e voxo a turoxo pana saxamaasaxanmalaan sena
tuturuk xena xi a taak. Amo aave a saxa fefeng si
Setan e i taxa waan xena famasaxau. 8 Faatalatul
ne fenung pana xe sina Memai e ne fine o i taa
siak tapine sega. 9Taasaxa nane suiaumalaan, “A
xakaavangan xatam siak a fexaxaas sema senaso
lana marurupaxan a gutan fatak siak a savat la
matavas.” E voxo nenia, ne faamamaas paaliu
pana falavaiaana marurupaxan siak talo a gutan
si Krais i taxa waan xulok. 10 Ne faamamaas
pana marurupaxan, a kasalan, mu lagafan, a vil
penganaan nenia e a matafanan aava savat sena
xuvulaian siak xuvul pa Krais. Senaso layaan

nenia, ne marupak, lana yaan aave ne toxan a
gutan.

Na Pol A Lamon Faagut Sena Mu Korin
11 Senaso nami, mi lamavaang, nenia sait ne

bilai malaan sena lamavaang. Nami ve mi mu
rabuna aava mi taa faxalit a turoxoian simi sega,
taasaxa piau. Senaso tamo nenia, ne mataa
palau ne pife mataa palau lapaana mu ‘yaamut
lava’ simi. 12 La maana yaan xaves ne fo vil
a maana mo faꞌipul e maana mo ina gutan e
maana fakalimaanan la palou imi e a maana mo
aanabeꞌ ri faxaalit famatavas o nenia vaxa ne
saxa yaamut. 13 Ne bilai xe simi malaan seꞌ ne
bilai xe sina xasano rabuna sina Piran. Malaafaa
ne vil fasivi nami? Naak nemilung layaan ne pife
nung nami pana faat xena xavangau, bo? Tamo
malaan, lavaxa lamon tapin a vilaana saat siak
aanabeꞌ.

14 Naboxo a fatalatulaana yaan ne tamasiak
xena falet xe simi e ne taa pife tigina lamimi
pana siaxaana faat semi o xasano mo fulaa. Ne
vubuxan nami e pife mu faat simi. Lamon pana,
a mu rafulak ri pife faigotan a mo xena xavang
a ninari e tamari, piau. A mu ninari e tamari
falak ri taa faigotan a maana mo xena xavang a
mu rafulak siri. 15Ne taa faamamaas xena tapin a
maanamo xapiak siak e nenia vaxa, xena xavang
nami. Naak a vubuxan xasingitan simi xe siak
i tafe modak senaso nenia, ne vubuxan xasingit
temasaatan nami, bo?

16 Lavaxa, mi taa kuus tuuna o ne pife tavai
nami pana lagafan, bo? Taasaxa, saxa i tamaa
kuus o ne suaxan nami e familung nami pana

bitan. 17 Malaafaa ne fo vil malaane? Ne pife
siak palou ta mo simi layaan ne feng a mu fefeng
siak, bo? 18 Ne nung na Taitus o i taa falet e ne
feng a xasa fetinan xuvul pana. Naak mi lamon
o re bit nami xena siak a mo simi, bo? Piau! E
nemaam sait, maam bilai malaan sere e maam
usi a vilaana naang.

19 La fena ferawaian aanabeꞌ simaam mi fo
lamon o maam taxa ferawai xena xavang ne-
maam xa, bo? Maam fo ferawai malaan seri
aava ri waan la xuvulaian xuvul pa Krais la mata
Piran e kamu fesing, a maana mo xapiak aava
maam vile, maam vile xena xavang nami. 20 Ne
mataut o layaan ne savat simi, mi taa piau ta
vilaana aava ne vubuk rao mi taa toxane e ne
taa piau ta vilaana aava mi vubuk rao ne taa
toxane. Ne mataut o ne taa tingin a mu vilaana
ina fegagelaian e taraa fesuaian; ina maraleian
e rawetan, ina kuus pengan mataa e ferawai
lilimugai, ina kasalan e a maana mo ina lo vil
fatavanat a waanan. 21 Ne mataut o layaan ne
filimaan fulaa a Piran i taa famangilau semi e
ne taa mimilisaat soxot nari aava ri fo vil a saat
paamua e ri pife puk a vilaana siri. Ri taxa
femilungai pana vilaana ina tamaian; nari aava
ri pife tamai fatak, ri tamai feruuk e saxanofuna
ri num temasaat.

13
1A filimaanan aanabeꞌ a fatalatulaana yaan ne

savat simi. Mi texaas o a ferawai xakaavang sina
rovaat taragua o fulaa maan ri taa fagut a gel
tifian. 2Ne fo pebukan nami layaan ne waan xu-
vul pami la fataraguiaana yaan. E naboxo layaan

ne pife waan xuvul pami lunai, ne pebukan nami
o layaan ne ulaamaan fulaa piau ta mataa aava
fo vil a saat paamua o ta xasanofuna, ri fexaxaas
sena sinufanaana fakasanaman siak. 3 Ne taa
vil malaane senaso mi vubuk rao ne taa faxaalit
famatavas o na Krais taxa ferawai la ngusuk.
Nane xo pife marupak layaan a fakasanam nami
taasaxa faxalit a gutan sina la palou imi. 4 Senaso
nane marupak layaan ri niil fataxutane xuluna
bolo, taasaxa naboxo nane taxa to sena gutan
sina Piran. Lana xuvulaian xuvul pana, nemaam
vaxamaammarupak, taasaxa lapaana gutan sina
Piran maam taxa to xuvul pana, xena xavang
nami.

5 Tafang nami xa xena texaas tamo mi tigina
fatateak lana namkaian simi. Tuuna tamo mi
onam lana tatafangan aanabeꞌ mi texaas o na
Yesus Krais taxa waan la xunus imi. 6Ne lamon o
mi taa texaas o maam pife poxo lana tatafangan
aave. 7 Taasaxa ne lamon fepalau tamo kaalum
malaan semaam fo poxo, ne fenung xe sina Piran
o i taa xavang nami talo mi taa pife vil ta mo
mosaat. Ne lamon vulai o mi taa usi vulan a
maana vilaana roxo, ne pife lamon faaxaves pana
isaak. 8 Mi texaas o maam taa vil vulan a mo
xena xavang falak a tuunayan e pife xena ti
votane. 9Maam faamamaas layaan maam maru-
pak, taasaxa nami, mi tigina fatateak. Maam
nung a Piran o i taa fasavat famatavas a faisok
ina fatiginei faxaradaxaan nami. 10 A vubux-
anan aave a fufuna lagasai aanabeꞌ aava ne
xaleie layaan ne waan lasuun lunai. Ne toxan a
tateaxan iMemai xena xavang fatateak nami e ne
bai tavai nami pana lagafan layaan ne savat simi.

Fasisian Fataxapiak
11Lavaxa, naboxo, mu fetinan, ne taa fataxapin

a lagasai aanabeꞌ! Usi a vilaana xaradak; langai a
fepitaian siak; faisok faagut xena waan lapaana
lamonan saxa mon e waan lapaana luaian. E
a Piran ina Vubuxan Xasingitan e Luaian i taa
waan xuvul pami. 12Fasusui nami pana fengusan
xaradak. 13 A mu rabuna fatak ri lisan a fasisian
siri xe simi.

14 Ne vubuk o a xakaavangan xatam sina
Memai Yesus Krais e a vubuxan xasingitan sina
Piran e a fetuwaanan roxo sina Vovau Xaradak ri
taa waan xuvul pami.

